
Si Hesus maluyag magsugid sa mga tawo nahanungod        
sa Ginoo nga mapinatawaron.  
Apang ang mga lider sang mga 
Judio nagareklamo nahanungod sa 

Iya nga pakig-abyan sa mga 
makasasala.  Gani si Hesus 
nagsugid sang tatlo ka mga 
estorya para ipakita nga 

ang Ginoo malipayon kon 
ang mga makasasala 
nagahinulsol sang 
ila mga sala.



Ang una nga estorya 
nahanungod sa isa 
ka tawo nga may 
isa kagatos nga 
mga karnero.  

Ang isa nadula.  
Sa gilayon ang 
manugbantay 
ginbyaan ang 
nobentay nuwebe 
kag naglakat para 
pangitaon ang isa 
nga nadula.



Ang manugbantay wala 
nag-untat sa pagpangita 
asta makita nya ang 
karnero.  Iya dayon ini 
ginbutang sa iya abaga 
kag ginpas-an papauli nga 
malipayon.  Iya ginsugid 
sa iya mga abyan.  

“Magkalipay kamo upod 
sa akon, kay akon nakita 
ang akon karnero nga 
nadula!”



Ginpa-athag ni Hesus 
nga may madako nga 
kalipay sa langit sa 
isa ka makasasala 
nga nagahinulsol.  
Ang paghinulsol 
nagakahulugan 
nga maghinulsol 
sang aton 
mga sala –
maghinulsol 
asta indi na 
magpakasala!



Ang sunod nga 
estorya ni Hesus 
amo ang nahanungod 
sa babayi nga may 
napulo ka sinsilyo, 
ayhan amo lang ini 
ang iya natipon sa iya 
bilog nga kinabuhi.  
May indi maayo nga 
natabo.  Nadula ang 
isa ka sinsilyo.



Nanilhig!  Nanilhig!  Nanilhig!  Ang babayi 
nangita sa bisan diin. Sa ulihi nakita niya 
ang nadula nga sinsilyo.  Masyado gid 
ang iya kalipay.  Mapakot mo kon ano 
ang iya ginhimo?  Oo, iya ginsugid 
sa tanan niya nga 
mga abyan!



Si Hesus liwat 
nagsiling, “May yara 
sang kalipay sa 
presensya sang mga 
anghel sang Ginoo sa 
isa ka makasasala 
nga nagahinulsol.”



Ang ika-tatlo nga estorya ni 
Hesus amo ang pinaka-masubo.  
Ini nagatumod sa isa ka anak 
nga lalaki nga ginbayaan 
ang panimalay sang 
iya amay.



Sa malayo nga lugar ang anak nga lalaki gin gasto sa 
wala kapuslanan ang iya nga kwarta.  Subong ano na 
ang iya himuon?  Para mas malala pa gid ang mga 
hitabo, nag-abot ang tag-gutom.  Ang anak nga lalaki 
pwede mapatay 
sa kagutom.



Desperado sa kagutom, ang anak nga lalaki nag-obra 
panamog sang baboy.  Apang wala sang may nagpakaon 
sa iya.  Kon kaisa gusto na niya kaunon ang pagkaon 
sang mga baboy.  Ayhan ginhimo na niya!  Sang ulihi, 
iya na natalupangdan ang iya kahimtangan.  “Didto sa 

balay, bisan ang mga suluguon 
makakaon sang maayo,” iya 

napaminsaran.  



“Mapauli ako kag 
akon hambalon 
ang akon amay 
patawara ako 
sang akon mga 
sala.  Indi na ako 
takos nga mangin 
imo anak.  Kon 
tani iya ako 
batunon nga 
mangin suluguon.”



Samtang malayo pa ang anak nga lalaki, nakita na 
siya sang iya amay nga nagapalapit.  Malipayon, ang 
amay nagdalagan para sugataon ang nagabalik nga 

anak.  Iya ginhalukan 
kag ginhakos ang iya 
anak nga lalaki.



“Tay, nakasala ako.  
Indi ako takos nga 
mangin imo anak.”  
Gusto hambalon sang 
anak ang iya amay nga 
kabigon na lang siya nga 
mangin trabahador.  
Apang nagsaligbat ang 
amay.  “Kuha kamo sang 
pinakamanami nga bayo, 
sandalyas kag singsing 
para sa akon anak.  Kag 
magpreparar kamo sang 
madako nga punsyon.”



May yara sang masadya nga punsyon kay ang nadula 
nga anak nakit-an na.  Ginhambal ni Hesus ining 

estorya tungod ini 
nagapakita sang 
pagpalangga sang 
Ginoo sa pagbaton 
sang mga makasasala 

nga nagahinulsol 
kag nagapalapit 
sa Iya. 



Ang Nadula nga Anak

Isa ka estorya halin sa Pulong sang Dios, 
Ang Biblia,

makita sa

Lucas 15

“Ang pagpahayag sang imo mga pulong 
nagahatag sang kasanag.”  Salmo 119:130

Ang Katapusan



Ang ini nga estorya sa Biblia nagasugid parte sa aton matahom 
nga Dios nga nagtuga sa aton kag gusto niya nga makilala mo siya.

Nahibaluan sang Dios nga nakahimo kita sang malain nga mga bagay 
nga ginatawag niya nga sala.  Ang bayad sa sala amo ang kamatayon, 

pero palangga gid ikaw sang Dios gani ginpadala niya ang iya 
bugtong nga Anak nga si Jesus agod mapatay sa krus.  Ginsilutan 

siya para bayaran ang imo sala.  Dayon nabuhi siya liwat kag 
nagbalik sa langit.  Kon nagatuo ka kay Jesus kag ginapangabay mo 
siya nga patawaron ka sa imo sala, himuon niya ina!  Magasulod siya 

kag magapuyo sa imo subong, kag magakabuhi ka kaupod niya sa 
wala sing katapusan.

Kon nagapati ka sa sini nga kamatuoran, ihambal ini sa Dios:
Mahal nga Jesus, nagatuo ako nga Dios ikaw, kag nangin tawo agod 
mapatay para sa akon mga sala, kag subong buhi ikaw.  Magsulod ka 
sa akon kabuhi kag patawara ang akon mga sala, agod may bag-o na 
ako nga kabuhi, kag sa pila ka adlaw magaupod ako sa imo sa wala 

sing katapusan.

Basaha ang Biblia kag estoryaha ang Dios adlaw-adlaw!   Juan 3:16

